
					ఈ పుట అచ్చుదిద్దబడ్డది




	సీ.	
అనుచున్నసమయంబునందు నంతకమున్న, యాచమనార్థమై యరుగుదెంచి

భూపాలసుతుఁడు సమీపస్థుఁడై యుండి, పోల నవ్వాక్యంబు లాలకించి

దిక్కులు పరికించి యెక్కడ నెవ్వారు, మెలఁగుచందము లేమి తెలిసి యప్పు

డీమృగంబునఁ బుట్టె నిట్టియుత్పాతంబు, లొడల మహాభూత ముండఁ బోలు



	 







	గీ.	
ననుచు భ్రమనొంది తా మూర్ఛ మునిగి యుండ, నతనిజనకుండు తెలవాఱ నరుగుదెంచి

కారణం బేమి యని పెద్దవారి నడుగ, నందు దైవజ్ఞుఁ డిట్లనె నతనితోడ.

	గీ.	
జంతుపరిభాష దమలోన జరుగుచుండుఁ, గాని మానుషభాషణక్రమము వినము

కారణము దీని కేమైనఁ గలుగ నోపుఁ, గలుగుఁ గాకేమి మీకింక వలదు భయము.

	క.	
అని యతనిదేహ మెల్లను, దనకరముల నిమిరి బహువిధంబుల మంత్రిం

చినఁ బూర్వభంగి నృపసుతుఁ, డనయము బడలికలు తీఱి యిరిగినపిదపన్.

	వ.	
అమ్మహీశ్వరుండు నన్నుఁ జుఱచుఱఁ జూచి తనకింకరుల కిట్లనియె.

	క.	
అఱజాతిజఁతు విచ్చట, వెఱపించుచు నుండవలదు విపినంబునకున్

దఱముఁ డని ముదల వెట్టిన, నఱిముఱి ననుచరులు వెడల నడిచిరి నన్నున్.

	క.	
నాఁ డట్లు వడితి నమ్మెయి, నేఁ డి ట్లురిబారిఁ బడితి నీచపువిధి నె

వ్వాఁడైన గెలువఁగలఁడే, పోఁడిమి గలనీతిమార్గమున నేభంగిన్.

	వ.	
అని యిట్లు చిత్రాంగుండు పలుకునంత నచ్చట మత్త్రిమందరుం డాత్మగతంబున

లఘుపతనహిరణ్యకు లరిగి తడ వయ్యె నక్కారణంబు దెలియునంతకు నే నెట్లు

గుండియ పట్టి యుండ నేర్తు నని యప్పుడ కదలి హిరణ్యకుండు చనినజాడం దడ

య కయ్యెడకుం బోయిన హిరణ్యకుం డిట్లనియె.

	గీ.	
మిత్త్రమందర నీవు మామీఁదిభక్తి, నిచటి కేతెంచు టిది మాకు హితము గాదు

వేఁటకాఁ డిప్పు డేతెంచువేళ యయ్యె, వాని కగపడ కేము పోవంగఁగలము.

	క.	
ఉదకంబులోన నైనన్, గొదగొని పాఱంగఁ గలవు కుంభినిమీఁదన్

గదలంగ నేర వడిగెడు, నది గావున నీవు వచ్చు టనుచిత మెందున్.

	వ.	
అనుటయు మిత్త్రమందరుం డతని కిట్లనియె.

	క.	
మతిమంతుఁడు గుణవంతుఁడు, హితుఁడును నైనట్టిసఖుని నెవ్వరుఁ బాయన్

ధృతి నిలుపలేరు పాసియు, నతఁ డొకచోఁ గాలు వొంద కలఁతం బొందన్.

	వ.	
అని మఱియును.

	చ.	
సురుచిరనిర్మలాత్ముఁ డగుచుట్టమునందును శీలవృత్తిపేరి

పరు దగుసాధ్వియందును బ్రయాస మెఱింగినపుత్రునందునున్

బురుషుఁడు దుఃఖ మంతయును బోవఁగఁ ద్రోచి యచింతతో నిరం

తరసుఖసంగతిన్ మెఱయుఁ దా మనుచుండెడునంతకాలమున్.

		 ఈ పేజీలో చివరి మార్పు 22 మార్చి 2023న 10:17కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

